
Golwg ar Gymru - Tyddewi

Tyddewi yw dinas leiaf Cymru a sedd esgobaeth Tyddewi. 

Saif Tyddewi ar arfordir sir Benfro. Mae’r ddinas fechan hon yn un o’r trysorau di-ri sydd i’w gweld ar lwybr yr arfordir. Mae’r llwybr hon yn ymestyn am 621 o filltiroedd ac wrth ymlwybro ar hyd y llwybr gallwch weld arfordir sir Benfro yn ei gogoniant. Mae’r creigiau o gwmpas Tyddewi yn hynafol iawn. Cawsant eu ffurfio tua 6000 miliwn o flynyddoedd yn ôl!
Heddiw, hanes crefyddol y ddinas sy’n denu’r rhan fwyaf o ymwelwyr  Cafodd ei sefydlu gan Dewi Sant yn y 6ed ganrif ac mae Eglwys Gadeiriol Tyddewi yn dominyddu'r dref. Gan fod cymaint o ymwelwyr yn dod yma ar bererindod ar un adeg, tyfodd Tyddewi i fod yn ddinas gyfoethog iawn ac o ganlyniad mae pensaernïaeth yr eglwys yn rhyfeddol.  

Mae pobl hefyd yn ymweld â’r ardal hon am reswm arall wrth gwrs, sef syrffio, ac un o draethau mwyaf adnabyddus Tyddewi yw’r Traeth Mawr. Traeth tywodlyd mawr, yn wynebu'r gorllewin.  Mae’r cyfleusterau sydd yno’n ddigonol ac yn cynnwys maes parcio mawr, caffi, siop, toiledau a ffôn. Ar sail fformiwla fathemategol, dyma un o draethau gorau’r byd.  Yn ôl cwmni teithiau arlein Opodo, rhif 18 yn y rhestr o 20 o draethau gorau’r byd yw’r Traeth Mawr yn sir Benfro. Mae newidiadau yng nghyflwr y traeth, yn enwedig yn y Gaeaf, yn gallu creu gris wrth waelod y llithrffordd. Ar y cyfan, mae’r traeth yn wastad ac yn cynnig safle gwych i’r holl deulu fwynhau, gyda golygfan a byrddau picnic.

Gallwch ddilyn llwybr yr arfordir o’r Traeth Mawr i Drefin neu i Gaerfai gan droedio tirwedd gwyllt a charegog. Tipyn o her! Y wobr haeddiannol am orffen y daith ryfeddol hon fyddai siocled poeth ar lan y môr wrth wylio’r machlud dros Dyddewi.

